
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
 


দেবতার গ্রাস





গ্রামে গ্রামে সেই বার্ত্তা রটি গেল ক্রমে

মৈত্র মহাশয় যাবে সাগরসঙ্গমে

তীর্থস্নান লাগি। সঙ্গীদল গেল জুটি

কত বালবৃদ্ধ নরনারী; নৌকা দুটি

প্রস্তুত হইল ঘাটে।

    পুণ্যলােভাতুর

মােক্ষদা কহিল আসি “হে দাদাঠাকুর,

আমি তব হব সাথী!”-বিধবা যুবতী,

দু’খানি করুণ আঁখি মানে না যুকতি,

কেবল মিনতি করে,—অনুরােধ তা'র

এড়ানাে কঠিন বড়!—“স্থান কোথা আর”

মৈত্র কহিলেন তা’রে। “পায়ে ধরি তব”

বিধবা কহিল কাঁদি “স্থান করি লব

কোনােমতে এক ধারে।” ভিজে গেল মন

তবু দ্বিধাভরে তা'রে শুধাল ব্রাহ্মণ

“নাবালক ছেলেটির কি করিবে তবে?”

উত্তর করিলা নারী-“রাখাল? সে র'বে

আপন মাসীর কাছে। তা'র জন্মপরে

